
ಮಾತಂಗೀಸ್ತೋತ್ರಂ ಚ
ಓಂಕಾರಪಂಜರಶುಕೀಮುಪನಿಷದುದ್ಯಾನಕೇಲಿಕಲಕಂಠೀಂ .

ಆಗಮವಿಪಿನಮಯೂರೀಮಾರ್ಯಾಮಂತರ್ವಿಭಾವಯೇ ಗೌರೀಂ .. 1..

ದಯಮಾನದೀರ್ಘನಯನಾಂ ದೇಶಿಕರೂಪೇಣದರ್ಶಿತಾಭ್ಯುದಯಾಂ . var

ದೇಶಕ
ವಾಮಕುಚನಿಹಿತವೀಣಾಂ ವರದಾಂ ಸಂಗೀತಮಾತೃಕಾಂ ವಂದೇ .. 2..

ಶ್ಯಾಮಲಿಮಸೌಕುಮಾರ್ಯಾಂ ಸೌಂದರ್ಯಾನಂದಸಂಪದುನ್ಮೇಷಾಂ .

ತರುಣಿಮಕರುಣಾಪೂರಾಂ ಮದಜಲಕಲ್ಲೋಲಲೋಚನಾಂ ವಂದೇ .. 3..

ನಖಮುಖಮುಖರಿತವೀಣಾನಾದರಸಾಸ್ವಾದನವನವೋಲ್ಲಾಸಂ .

ಮುಖಮಂಬಮೋದಯತು ಮಾಂ ಮುಕ್ತಾತಾಟಂಕಮುಗ್ಧಹಸಿತಂ ತೇ .. 4..

ಸರಿಗಮಪಧನಿರತಾಂ ತಾಂ ವೀಣಾಸಂಕ್ರಾಂತಕಾಂತಹಸ್ತಾಂ ತಾಂ .

ಶಾಂತಾಂ ಮೃದುಲಸ್ವಾಂತಾಂ ಕುಚಭರತಾಂತಾಂ ನಮಾಮಿ ಶಿವಕಾಂತಾಂ .. 5..

ಅವಟುತಟಘಟಿತಚೂಲೀತಾಡಿತತಾಲೀಪಲಾಶತಾಟಂಕಾಂ .

ವೀಣಾವಾದನವೇಲಾಽಕಂಪಿತಶಿರಸಾಂ ನಮಾಮಿಮಾತಂಗೀಂ .. 6..

ವೀಣಾರವಾನುಷಂಗಂ ವಿಕಚಮುಖಾಂಭೋಜಮಾಧುರೀಭೃಂಗಂ .

ಕರುಣಾಪೂರತರಂಗಂ ಕಲಯೇ ಮಾತಂಗಕನ್ಯಕಾಪಾಂಗಂ .. 7..

ಮಣಿಭಂಗಮೇಚಕಾಂಗೀಂ ಮಾತಂಗೀಂ ನೌಮಿ ಸಿದ್ಧಮಾತಂಗೀಂ .

ಯೌವನವನಸಾರಂಗೀಂ ಸಂಗೀತಾಂಭೋರುಹಾನುಭವಭೃಂಗೀಂ .. 8..

ಮೇಚಕಮಾಸೇಚನಕಂ ಮಿಥ್ಯಾದೃಷ್ಟಾಂತಮಧ್ಯಭಾಗಂ ತೇ .

ಮಾತಸ್ವರೂಪಮನಿಶಂ ಮಂಗಲಸಂಗೀತಸೌರಭಂ ವಂದೇ .. 9.. var ಮಾತಸ್ತವ
ಸ್ವರೂಪಂ
ನವರತ್ನಮಾಲ್ಯಮೇತದ್ ರಚಿತಂ ಮಾತಂಗಕನ್ಯಕಾಭರಣಂ .

ಯಃ ಪಠತಿ ಭಕ್ತಿಯುಕ್ತಃ ಸಃ ಭವೇತ್ ವಾಗೀಶ್ವರಃ ಸಾಕ್ಷಾತ್ ..

ಇತಿ ಕವಿಕಾಲಿದಾಸವಿರಚಿತಂ ನವರತ್ನಮಾಲಾ ಅಥವಾ
ಶ್ಯಾಮಲಾನವರತ್ನಮಾಲಿಕಾಸ್ತೋತ್ರಂ ಸಂಪೂರ್ಣಂ .

